
Валянціна Іванаўна Локун нарадзілася 6 жніўня 1946 г. у в. Цепянец 

Пінскага раёна Пінскай (цяпер Брэсцкай) вобласці. Скончыла 

Цепянецкую пачатковую школу, затым вучылася ў 

Малоткавіцкай сярэдняй школе, а з сёмага класа перайшла ў 

Пінскую завочную школу, якую скончыла ў 1966 г. з залатым 

медалём і паступіла на філалагічны факультэт (рускае 

аддзяленне) Брэсцкага дзяржаўнага педагагічнага інстытута 

імя А. С. Пушкіна. 

У 1974 г. разам з сям’ёй пераехала ў г. Пінск. Вучылася 

ў аспірантуры пры Беларускім дзяржаўным універсітэце імя У. 

І. Леніна. У 1984 г. абараніла кандыдацкую дысертацыю «Праблемы стылю 

беларускай ваеннай прозы» (на матэрыяле творчасці В. Быкава, Б. Сачанкі, І. 

Чыгрынава). 

Працавала загадчыцай Цепянецкай бібліятэкі (1972–1974), старшым 

выкладчыкам Брэсцкага педінстытута імя А. С. Пушкіна (1985–1998). З 1987 

па 2007 гг. – старшы навуковы супрацоўнік Інстытута літаратуры імя Янкі 

Купалы НАН Беларусі, з 1987 па 1998 гг. сумяшчала працу ў Інстытуце 

літаратуры з працай у педінстытуце. 

Першыя публікацыі В. І. Локун з’явіліся ў 1973 г. у пінскай раённай газеце 

«Полесская правда». З канца 1970-х гг. яна пачала выступаць з рэцэнзіямі і 

артыкуламі ў рэспубліканскіх часопісах «Нёман», «Полымя», «Роднае слова», 

газеце «Літаратура і мастацтва» і інш. У іх асвятляліся праблемы развіцця бела-

рускай літаратуры ў кантэксце сусветнай. Выдала манаграфію «Маральна-

філасофскія пошукі беларускай ваеннай і гістарычнай прозы: 1950–1960-я гг.» 

(1995), у якой разглядаюцца творы Я. Брыля, В. Быкава, А. Адамовіча, І. 

Навуменкі, І. Шамякіна ў суаднясенні з развіццём эстэтычнай думкі рускай 

літаратуры (Ю. Бондараў, Р. Бакланаў, К. Сіманаў, В. Кандрацьеў, Б. Васільеў і 

інш.). 

Літаратурна-крытычныя артыкулы Валянціны Локун увайшлі ў зборнікі 

«Да новых вышынь» (1991) і «Кругі жыцця – кругі літаратуры» (2002). У іх 

разглядаюцца ідэйна-мастацкія асаблівасці творчасці многіх беларускіх і рускіх 

пісьменнікаў (І. Чыгрынава, В. Казько, В. Карамазава, А. Асіпенкі, У. 

Дамашэвіча, Ю. Бондарава, В. Астаф’ева, В. Бялова і інш.), закранаюцца 

актуальныя праблемы развіцця нацыянальнай прозы (на матэрыяле творчасці І. 

Мележа), аналізуюцца асобныя творы А. Жука, А. Масарэнкі, В. Коўтун і інш. 

Валянціна Локун двойчы станавілася лаўрэатам прэміі часопіса 

«Полымя»: 1993 г. – за артыкул «У пошуках маральнага ідэалу. Проза 

Уладзіміра Караткевіча» (№ 6); 2001 г. – за артыкул «Узняцца да лёсу 

агульначалавечага (Талстоўскія традыцыі ў развіцці беларускай ваеннай прозы)» 

(№ 5). 

В. І. Локун – кандыдат філалагічных навук, член Саюза беларускіх 

пісьменнікаў (1998), член Саюза пісьменнікаў Беларусі (2006). Міхась 

Пазнякоў у адзін з прыездаў у Пінск уручыў пісьменніцы ад імя кіраўніцтва 

творчага саюза вышэйшую ўзнагароду Саюза пісьменнікаў Беларусі – медаль 

«За вялікі ўклад у літаратуру». 



У 2004 г. Валянціна Іванаўна была ўдастоена прэміі прэзідэнтаў Акад-

эмій навук Беларусі, Украіны і Малдовы «за выполнение научно-

исследовательской работы «Культурно-исторические белорусско-украинские 

связи: литературно-языковый аспект». У 2006 г. узнагароджана медалём Свя-

той Еўфрасінні Полацкай ад грамадскага аб’яднання «Міжнародны фонд 

Святой Еўфрасінні Полацкай» за актыўны ўдзел у рабоце Фонду з мэтай рас-

паўсюджання ідэй высокага хрысціянскага духу, хрысціянскай маралі, зас-

наванай на дабрыні і міласэрнасці, і вялікую асветніцкую дзейнасць. 

В. І. Локун – аўтар некалькіх зборнікаў і манаграфій, больш за 100 

навуковых артыкулаў па праблемах развіцця беларускай літаратуры ў 

кантэксце сусветнай літаратуры, Аўтар чатырох артыкулаў у «Гісторыі 

беларускай літаратуры XX стагоддзя». У суаўтарстве з іншымі 

літаратуразнаўцамі прымала ўдзел у напісанні такіх зборнікаў, як «Нарысы 

беларуска-ўкраінскіх літаратурных сувязей» і «Беларуская літаратура ў 

кантэксце славянскіх літаратур ХІХ–ХХ стст.». У 2003 г. «Нарысы…» былі 

перакладзены на ўкраінскую мову і выдадзены ў Кіеве. 

Валянціна Іванаўна была адной з першых, хто на навуковым узроўні 

зрабіў спробу прасачыць гісторыю літаратуры краю, асабліва дэталёва 

аналізуючы творчасць сучасных пісьменнікаў Піншчыны. 

У 2012 г. В. І. Локун стала лаўрэатам прэміі Беларускага саюза жанчын. 

Валянціна Іванаўна Локун раптоўна памерла 16 чэрвеня 2016 г. 

Апошняя яе манаграфія пра творчасць У. Гніламёдава засталася недапісанай, 

як і многія яе артыкулы… 

Ва ўстановах адукацыі і культуры г. Пінска і Пінскага раёна 

праводзяцца шматлікія мерапрыемствы па ўшанаванні памяці ўраджэнкі 

Пінскай зямлі, беларускай літаратуразнаўцы В. І. Локун. 

У 2021 г. на Піншчыне праходзіў рэгіянальны літаратурны конкурс 

«Прысягаю роднаму краю…», прысвечаны 75-годдзю з дня нараджэння 

беларускіх пісьменніц і літаратуразнаўцаў Валянціны Коўтун і Валянціны 

Локун. Яго арганізатарамі выступілі аддзелы па адукацыі, ідэалагічнай 

рабоце і па справах моладзі, культуры Пінскага райвыканкама, рэдакцыя 

газеты «Палеская праўда» пры садзейнічанні Пінскага аддзялення 

Беларускага грамадскага аб'яднання экскурсаводаў і гідаў-перакладчыкаў і 

клуба літаратараў Піншчыны «Пінчукі», Пінскія раённыя арганізацыі РГА 

«Белая Русь» і БРСМ, ФСУ «Элада-Спорт». 

30 верасня 2021 г. ў Малоткавічах адбылася ўрачыстая цырымонія 

адкрыцця мемарыяльнай дошкі двум таленавітым беларускім літаратаркам, 

Валянціне Іванаўне Локун і Валянціне Міхайлаўне Коўтун. Дошку ўсталявалі 

на фасадзе Малоткавіцкай сярэдняй школы, дзе яны вучыліся. Над праектам 

мемарыяльнай дошкі працаваў брэсцкі скульптар Павел Герасіменка. 

 

Матэрыял падрыхтаваны ў 2026 г. Пінскай гарадской цэнтральнай 

бібліятэкай. Якімовіч Н. С., бібліёграф аддзела абслугоўвання і 

інфармацыі 

